
   Çурхи лăпкă каçĕ ытамне сарать.

Ытарми савнийĕ аллине парать.

Тӳпере пĕр уйăх. Кӳлĕре — тепри...

Сарăлать шыв çийĕн шурăмпуç тĕтри.



Ан васка, савниçĕм, эс килне кĕме.

Кӳл хĕрне тухар-и шурăмпуç кĕтме?

Çеçкере шур çĕмĕрт, çеçкере палан.

Эсĕ çеç, савниçĕм, чĕрере ялан!



Ытарми çанталăк, ытарми савни!

Паллашни — çулталăк... Астăватăн-и?

Çитес çук сăмахăм калама сана,

Еплерех саватăп пĕр сана кăна!



Тӳпере пĕр уйăх, кӳлĕре — тепри.

Сарăлать шыв çийĕн шурăмпуç тĕтри.

Ан васка, савниçĕм, эс килне кĕме!

Кӳл хĕрне тухар-и çĕнĕ кун кĕтме!

  